
 � Ils 15 d’avust è l’«Open Arms», bar-
tga da salvament spagnola da l’organisa-
ziun «Proactiva», arrivada sper l’insla ta-
liana da Lampedusa cun 147 migrants. 
«Il ministeri da l’intern, manà dal popu-
list da la dretga extrema Matteo Salvini 
(Lega), ha scumandà a l’«Open Arms» 
dad ir en las auas talianas. Ina dretgira 
administrativa a Roma ha dentant (…) 
decidì da cassar il scumond perquai 
ch’el violeschia il dretg maritim interna-
ziunal (…) Salvini ha lura recurrì cun-
ter la decisiun giudiziala e firmà in scu-

mond nov da sbartgar per l’«Open 
Arms» (…) La ministra da la defensiun 
Elisabetta Trenta ha però refusà da fir-
mar lez scumond per motivs giuridics 
ed umanitars (…) I sa tratgia d’uffants 
e da glieud giuvna che hajan patì en Li-
bia violenzas e violaziuns extremas. Me-
dis han sustegnì la ministra suenter l’in-
specziun da la bartga: Lesiuns da blers 
migrants hajan s’inflammadas, ma me-
dicaments manchian. Era Danilo Tonin-
elli, il minister dal traffic, ha refusà da 
firmar il scumond da Salvini. Ministra 
Trenta ha postulà ch’ins laschia sbartgar 
almain ils 32 minorens. 

Primminister Giuseppe Conte ha pia 
cumandà a minister Salvini da segirar a 
quels l’assistenza. Lez ha l’emprim refusà 
perfin quai. La «Proactiva» ha lura tschiv-
lottà che tschintg persunas astgian sbar-
tgar sin l’insla per motivs psicologics. 
L’agentura da pressa da la Germania ha 
rapportà che quatter confamigliars hajan 
astgà cumpagnar lezs tschintg (…) En 
ina brev averta ha Conte renfatschà a Sal-
vini cun pleds dirs ch’el na saja betg loial 
ed haja adina puspè surpassà sias cumpe-
tenzas. Il primminister ha reprochà a ses 
minister da sa concentrar obsessivamain 
sin l’immigraziun per gudagnar approva-
ziun sco politicher dal maun dir (…) In 
quella dumonda cumplitgada stoppia 
l’Italia tschertgar ina soluziun europeica 
empè da s’isolar anc dapli. Sco gia pliras 
giadas hajan collegas europeics purschì 
lur agid. Frantscha, Germania, Rumènia, 
Portugal, Spagna e Luxemburg han sa de-
clerads pronts da beneventar ils migrants 
da l’«Open Arms» (…) Las dretgiras ta-
lianas han gia intimà adina puspè Salvi-
ni d’avrir ils ports ad umans en cas da ba-
segn. Entant spetga anc adina l’«Ocean 
Viking», autra bartga da salvament, ina 
resposta uffiziala per sbartgar cun 356 
migrants, t. a. 103 minorens, spendrads 
avant la riva libica» («NZZ», 16 d’avust, 
p. 5).

Salvini fa squitsch per elecziuns naziu-
nalas che dessan a sia Lega ina maioritad 
d’almain 36%. Ils 20 d’avust ha primmi-
nister Conte sa retratg cun sia regenza. 
Quai è stà ina disfatga per Salvini. Presi-
dent Sergio Mattarella sto ussa procurar 
per ina soluziun. Entant ha il procuratur 
public d’Agrigento (Sicilia), suenter in-
specziuns da la polizia e da dus medis, cu-
mandà da manar ils migrants da l’«Open 
Arms» si Lampedusa.Matteo Salvini da la Lega. MAD

